
					ఈ పుట అచ్చుదిద్దబడ్డది

ద్రిదశులు మెచ్చు నుద్దీప్తకోపమునఁ - బదిమకుటంబులు వడి డొల్ల నేసె

నేసిన మదిలోన నెంతయు స్రుక్కి - భాసురమకుటప్రభావలిఁ బాసి

గ్రద్దనఁ జేయు నక్కయ్యంబు దక్కి - తద్దయు నిశ్చేష్టదశకంఠుఁ డుండె,

నప్పుడు రాఘవుం డనియె రావణున - "కిప్పుడు కపులతో నిబ్భంగిఁ బోరి3390

కడు డస్సినాఁడవు గాన నిన్ జంప; - విడిచితి నీ వింక వేగంబె చనుము.

పో లంక" కనుడు నప్పుడు చిన్నవోయి - యోలిన వేఁడినిట్టూర్పులు నిగుడ

మండెడికోపంబు మలఁగి చింతించి - దండిగర్వము దక్కి దశకంధరుండు

బలమెల్లఁ బొలిసి దర్పము పేర్మి దూలి - వెలవెలఁ బాఱుచు విరథుఁడై నడిచి

పెదవులు దడపుచు బిమ్మడి గొనుచుఁ - గదరినభీతి గద్గదకంఠుఁ డగుచుఁ

జేరి యొండొరువుల చేతులు చరచి - బోరన నవ్వుచు భూతంబు లార్వ

గురువులు వారుచు గునిసి యాడుచును - గెరలి వానరకోటి గేలి సేయంగఁ

గఱు కెల్ల నుడిగి యొక్కరుఁడును వేగ - పఱచి యాలంకలోపలఁ జొచ్చె నపుడు

అటు లంకలోపలి కరిగి రావణుఁడు - పటుతరం బగు చింత పడి తల్లడిలుచుఁ

బంచాననంబుచేఁ బడియుఁ జావునకు - నించుక తప్పిన యేనుఁగు పగిది
3400

గరుడుని కగపడి క్రమ్మఱ బ్రతికి - సురిగిపోయిన దందశూకంబు వోలె

స్ఫీతవిద్యుత్ప్రభాభీలకీలముల - నాతతబ్రహ్మదండాతిశయంబు

లగురాముబాణంబు లడరి ప్రాణములఁ - దెగటార్చు చునికి చింతించి చింతించి

యుడుగని వేఁడినిట్టూర్పులఁ బెల్లు - వడిగాలిఁ బోలి యవ్వల నైన సుడియఁ

దలకొన్న సిగ్గున దైర్యంబు దూలి - కొలువులోపలి దైత్యకోటి నీక్షించి

“నాలావుకలిమి దానవవీరులార! - నేలతోఁ గలియుట నేడు పోఁ గలిగె.

సహజపరాక్రమశాలి యొక్కరుఁడు - మహిమీఁదఁ బుట్టి రామక్షితీశ్వరుఁడు

సొరిది యుద్ధములందు సురసిద్ధసాధ్య- గరుడగంధర్వరాక్షసపక్షియక్ష

కిన్నరోరగమృగకింపురుషులును - నన్ను జయింప నెన్నఁడు లేకయుండ

వరము గాంచితి బ్రహ్మవలన నే నపుడు; - సరకు సేయను నరసమితి మోసమున
3410

నామోస మెల్లను నాకుఁ బై వచ్చె - నేమని చెప్పుదు నీదురవస్థ?

కోట మీ రేమఱకుండి వాకిళ్లఁ - బాటించి యెంతయుఁ బలుకాపు లిడుఁడు

దురములోపలఁ బహస్తుఁడు మొదలైన - యురువీరు లందఱు నొగిఁ బోరిపడిరి.

మఱి యింక రామలక్ష్మణుల జయింప - నెఱవీరుఁ డెవ్వఁడు నిజగతి జగతి

బహుసంగరాంగణపరిణతుం డైన - సహజశూరుఁడు రామజనపాలుమీఁద

నడువ నేర్చిన యట్టి నాతమ్ముఁ డైన - కడిఁదివీరుఁడు కుంభకర్ణుండు గాక

వినుతింప మఱియొండు వీరుండు గలఁడె" - యనుచు నద్దశకంఠుఁ డందఱఁ జూచి

నెఱయంగ నిరుమూఁడునెలలు నిద్రించి - మఱి మేలుకొని సభామంటపమ్మునకు

		 ఈ పేజీలో చివరి మార్పు 13 ఫిబ్రవరి 2024న 07:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

